
Esta será xa a terceira ocasión en que a Deputación da Coruña e o festival Espazos Sonoros sumen 
esforzos e sensibilidade para levar adiante un proxecto que se converteu dos indispensables no pano-
rama cultural con maiúsculas do noso país. Un proxecto que, ano tras ano, nos fai viaxar pola memoria 
dos lugares e seguir as pegadas da voz no tempo, como consta no título do programa deste ano 2023.

O percorrido pola memoria dos lugares permitiranos coñecer, unha vez máis, parte dese inmenso patri-
monio, nunca suficientemente recoñecido, que temos neste país. Nesta oportunidade, a viaxe levaranos 
ata Fisterra, Ares, Brión, Narón, A Laracha, e imos rematar co contrapunto no Museo Nacional de Ciencia 
e Tecnoloxía da Coruña. Porque, en definitiva, no patrimonio tamén se ve reflectida a evolución histórica 
que acontece ao noso redor, esa evolución que nos leva dunha igrexa románica a un museo tecnolóxico, 
evolución na que as administracións debemos estar implicadas desde o primeiro momento. E todo ese 
caudal cultural, histórico e patrimonial vai confluír no eixe transformador que é a musica, a música no 
sentido máis extenso da palabra, porque sen ela este festival non existiría: é o argumento principal para 
nos trasladar dunha punta a outra do país. Entón é cando podemos calibrar o enorme valor que ten un 
festival como Espazos Sonoros nun contexto social no que a programación de festivais de música antiga 
ou clásica ten unha acollida complexa porque, en numerosas ocasións, as administracións non facemos 
o esforzo necesario nin apoiamos dabondo (máis aló das grandes salas de concertos) económica, social 
e mediaticamente todas as iniciativas.

É por iso polo que insistimos, desde a área provincial de Patrimonio, en darlle toda a importancia, un ano 
máis, a este festival e a moitos outros que poidan vir. Traballar polo patrimonio en todas as dimensións, 
pola cultura e pola música debería ser sempre unha honra e non unha obriga. 
Convidámosvos, nesta nova edición, a viaxar durante o mes de setembro polo voso patrimonio, polas 
vosas músicas e polas vosas experiencias.

Xosé L. Penas Corral
Deputado de Patrimonio e Contratación

Espazos Sonoros ten xa unha longa vida. O proxecto naceu en 2008 coa intención de unir música e pa-
trimonio cultural, elementos estruturais aos que se lle foron unindo outros propósitos que contribuíron a 
lle proporcionar unha identidade propia e diferenciada no seu contexto: a idea de facer un festival desde 
o país e para o país, cun poder de atracción que traspasase as nosas fronteiras, e a de desenvolver for-
matos afastados dos modelos convencionais de programación musical que puxeran no centro aspectos 
fundamentais dunha idea de humanismo da que seguir termando en pleno século XXI. Lonxe da tan 
apreciada moda do espectáculo polo espectáculo a calquera custe social, ambiental, mesmo económi-
co, o festival desenvolveu, desde as súas orixes, un consciente traballo ao servizo do fortalecemento das 
relacións humanas e para a convivencia harmónica co medio natural e social. E é por iso que podemos 
afirmar que os obxectivos da chamada Axenda 2030 para o desenvolvemento sostible, aprobada pola 
ONU en 2015, estaban, desde as súas orixes, no ADN do festival. 

A sustentabilidade do festival Espazos Sonoros radicou sempre na súa capacidade para se despoxar de 
todo o innecesario, construíndo unha núa pero moi próxima dramaturxia e escenografía na que promover 
benestar e autoestima a través do coñecemento, a reflexión, a convivencia e o intercambio na creación 
artística. Logo de sucesivas crises económicas e dunha dura pandemia, o festival foi quen de subsistir, 
confirmando que o modelo implantado durante máis dunha década respondía, con toda naturalidade, ao 
código ético dun desenvolvemento sostible.

E con ese mesmo espírito, poñendo as persoas no centro e con confianza nun humanismo renovado e 
atento aos desafíos do século XXI, encamiñámonos cara a unha nova edición na que, unha vez máis, 
procuramos o gozo do encontro a través dos espazos e da música.

Belén Bermejo López
Directora artística do Festival Espazos Sonoros



Espazos Sonoros 2018 …///

Sábado 16 de setembro, 19.00 h 
Ala Aurea
SAN MARTIÑO DE XUVIA, NARÓN (A CORUÑA)
Coñece o teu patrimonio. Ás 17.00 h, unha tarde con Hildegard

Sábado 23 de setembro, 19.00 h 
Almalé 
SAN PEDRO DE SOANDRES, A LARACHA (A CORUÑA)
Coñece o teu patrimonio. Ás 15.45 h, ruta de Gabenlle e muíños do río Anllóns

Domingo 24 de setembro, 12.30 h 
CLAUSURA 
Grupo Instrumental Siglo XX e Erea Blanco
MUSEO NACIONAL DE CIENCIA E TECNOLOXÍA, A CORUÑA
Coñece o teu patrimonio. Ás 11.00 h, visita guiada polo museo

Espazos Sonoros 2023 …///

SETEMBRO

Sábado 2 de setembro, 19.00 h
CONCERTO INAUGURAL 
A Pedreira
LONXA DE FISTERRA, FISTERRA (A CORUÑA)
Coñece o teu patrimonio. Ás 14.30 h, ruta marítima polas 
baterías de costa de Fisterra

Domingo 3 de setembro, 12.00 h 
Obradoiro de achegamento á música antiga
SANTA CATALINA DE MONTEFARO, ARES (A CORUÑA)
Coñece o teu patrimonio. Ás 15.00 h, visita guiada polo espazo

Sábado 9 de setembro, 19.00 h
Huelgas Ensemble
SANTA MARÍA DOS ÁNXELES, BRIÓN (A CORUÑA)

A TÚA COLABORACIÓN É IMPRESCINDIBLE:

Lembra que temos que ser responsables co medio ambiente e co patrimonio visitado.

Antes de participar nas actividades paralelas, asegúrate de que a ruta se adapta ás túas
capacidades físicas en función do percorrido e duración.
Unha vez formalizada a inscrición, procura avisar, no caso de non poderes asistir, co fin
de deixarlles a túa praza a outras persoas interesadas.

Procura chegar puntual ás diferentes citas.

Lembra que facer fotos ou gravar vídeos pode resultar molesto para os intérpretes e para
o resto do público. Por favor, respecta as indicacións que facilite o persoal de produción.

As persoas menores de 18 anos deberán ir acompañadas por un adulto maior de
idade que se faga responsable. Non se recomenda a asistencia de menores de 8 anos,
excepto que se trate de actividades especificamente deseñadas para esa franxa de idade.
De asistiren, as persoas adultas coidarán, en todo momento, deles.

COMO CHEGAR:

Para coñeceres a localización de cada un dos espazos, busca en Googlemaps o 
mapa de Espazos Sonoros 2023.

DEBES TER EN CONTA:

Os concertos son de balde e a entrada libre até completar a capacidade.

Nas actividades con prazas limitadas sinaladas no catálogo é imprescindible a inscrición
previa nas datas establecidas. Deberase indicar expresamente para que data e que
actividade se fai a reserva. É precisa unha reserva para cada actividade. Só se
admitirán reservas realizadas a través do correo actividades@espazossonoros.org.
Calquera solicitude de reserva feita a través de calquera outro medio ou enderezo
ou fóra de prazo non será atendida.

Cada persoa poderá realizar un máximo de catro reservas.

Para a reserva deberase achegar un teléfono de contacto así como o nome completo de
cada unha das persoas participantes.

O día da actividade deberase presentar o código de referencia facilitado por correo
electrónico coa formalización da inscrición.

Información detallada en www.espazossonoros.org.



www.espazossonoros.org

Programa... 2023 >>

CONCERTO INAUGURAL 	 Sábado 2 de setembro, 19.00 h

BASAL
  

Ugia Pedreira, guitarra  acústica, pandeiro e 
pandeireta

Cantora e compositora, Ugia Pedreira presenta un 
novo proxecto en solitario, o segundo tras Segmento 
cantábrico (2021), centrado na súa querenza polas 
sonoridades e o significado das palabras. En Basal, 
a artista somérxese na prosodia do idioma, na bus-
ca da osteopatía da canción, do básico, orixinario e 
primordial. Inspirada polos cantautores dos 70, ads-
critos ao folk acústico con temática política, social 
e persoal, os seus referentes son tamén mulleres 
como Violeta Parra, Adriana Calcanhoto, Alice Von 

Lonxa de Fisterra, Fisterra (A Coruña)

///... A Pedreira

Phoebe ou Anni Di Franco. A Pedreira explora en 
Basal o volcán das emocións, para aceptar o caos 
no que vivimos e, desde este e con base na rebel-
día e no necesario axuste de formatos e modelos de 
vida, acometer o labor de ser a auténtica protagonis-
ta dunha vida imbricada coa arte compositiva, coa 
saúde mental e coa liña evolutiva que lle correspon-
de á artista, lonxe de modas, tendencias, presións 
comerciais e conveniencias. Unha aposta polo que 
ela chama a creación intuitiva.

Fisterra (A Coruña)

A ría de Corcubión dispuña, xa a comezos do século 
XVII, de pequenas trincheiras defensivas dotadas de 
pezas de artillería coas que se facía fronte ás incur-
sións de corsarios franceses e ingleses. A comezos 
do século XVIII, en tempos de Felipe V, comezouse 
a deseñar un plan de construción de buques para a 
Armada e a fortificación dos portos de Galicia. No 
caso da ría de Corcubión, formarían parte deste plan 
as baterías do Cardeal, en Corcubión, do Príncipe 
en Ameixenda (Cee) e a de San Carlos en Fisterra. 
Todas elas consérvanse, aínda que algo modificadas 
na súa fisionomía, se ben as de Cee e Corcubión es-
tán en mans privadas e, pola súa banda, a do castelo 
de San Carlos é de titularidade pública. 

Para ver de preto estas baterías de costa e coñecer 
máis sobre a súa función e significado, faremos unha 
ruta por mar que nos levará a percorrer cada un des-
tes elementos defensivos. A ruta sairá do porto de 
Fisterra, para adentrármonos en barco na enseada 
do mesmo nome cara á ría de Corcubión, e contem-
plar desde o mar as dúas fortificacións costeiras que 
pechan a ría, a do Príncipe e a do Cardeal, pasando 
de volta a carón das illas Lobeiras. Xa en Fisterra, 
agarda a última das fortalezas, a de San Carlos, hoxe 
convertida en museo da pesca.

>> Ruta marítima polas baterías de costa de Fisterra

COÑECE O TEU PATRIMONIO  	 Sábado 2 de setembro, 14.30 h

Programa da xornada
_Ás 14.30 h, encontro no porto de Fisterra
_Ás 15.00 h, saída en barco e ruta pola ría (o prezo 
da pasaxe, 12 euros, inclúe degustación a bordo de 
petiscos doces e salgados e refrescos)
_Ás 17.00 h, regreso ao porto de Fisterra.
_Ás 19.00 h, concerto de Ugia Pedreira na lonxa de 
Fisterra

Capacidade máxima: 70 persoas
Inscrición: do 29 ao 31 de agosto, en 
actividades@espazossonoros.org 

Non esquezas:
—Roupa e calzado cómodo
—Unha gorra e protección para o sol
—Un impermeable por se chove e roupa de abrigo 
para o barco

Santa Catalina de Montefaro, Ares (A Coruña)

	 Domingo 3 de setembro, 12.00 h
Coñece o teu patrimonio. Ás 15.00 h, visita guiada polo espazo

/// Obradoiro de achegamento á música antiga

Dirixido por Enrique López-Cortón

O Obradoiro de achegamento á música antiga é 
unha das citas xa decanas dentro da programación 
dos Espazos Sonoros. A voz como instrumento 
estivo xa presente noutras edicións acompañando 
os instrumentos e mesmo a través de experiencias 
participativas. Desta volta, xogamos de novo coa 
idea de que o propio público tome parte activa, e 
non simplemente receptora de contidos, para poñer-
se do outro lado do escenario e participar na acti-
vidade mediante a interpretación de sinxelas obras 
de música antiga. E todo isto da man de cantantes 
profesionais que o acompañarán na aprendizaxe, 
baixo a dirección de Enrique López-Cortón, pianista, 
organista, cantante e director da prestixiosa Capella 
Sancta Maria, que fora bolseiro da Deputación da 
Coruña e que actualmente está asentado en Amster-
dam. A xornada desenvolverase no antigo mosteiro 
de Santa Catalina, en Ares e, ao longo desta, o pú-
blico convivirá cos integrantes da devandita forma-
ción e recibirá consellos para a aprendizaxe, desde 
cero e sen necesidade de coñecementos previos de 

A VOZ, A POLIFONÍA. UN OBRADOIRO 
PARTICIPATIVO

Capella Sancta Maria

música, de pezas que serán finalmente interpretadas 
conxuntamente por cantantes profesionais e leigos.

Ademais, ao longo da xornada, gozaremos tamén 
dun pequeno programa de música interpretado pola 
Capella Sancta Maria.    

Hora e lugar: 12.00 h, no mosteiro de Santa Cata-
lina
Capacidade máxima: 70 persoas
Inscrición: do 29 ao 31 de agosto, en 
actividades@espazossonoros.org
Público: para todos os públicos, con ou sen coñe-
cementos de música

Non esquezas:
_Roupa e calzado cómodo
_Unha gorra para o sol e un impermeable 
por se chove
_Un pequeno refrixerio e bebida para o xantar

Ares (A Coruña)

Para as persoas participantes no Obradoiro de 
achegamento á música antiga, está prevista ao lon-
go da xornada unha visita comentada ao conxunto 
do que foi o mosteiro de Santa Catalina de Monte-
faro, antigo convento franciscano terciario situado 
nunha contorna privilexiada sobre a ría de Ferrol, 
que foi abandonado coa desamortización e cedido 
ao exército a fins do século XIX. A visita será co-
mentada polo arqueólogo Ángel Concheiro Coello e 
percorrerá diferentes dependencias como o claus-
tro, as antigas cociñas (agora recuperadas coa 
axuda da Deputación da Coruña), e deterémonos 
tamén nos restos da sala capitular e das pinturas 
murais ou na igrexa e cabido, convertido agora en 
centro de interpretación, no que se mostran pezas 
escultóricas e arquitectónicas que formaron parte 
da construción orixinal gótica, e a través do que se 
pode comprender a igrexa, desde a súa orixe até a 
reforma barroca e posteriores reformas militares dos 
séculos XIX e XX.

>> Visita guiada polo 
mosteiro de Santa Catalina de Montefaro

COÑECE O TEU PATRIMONIO  	 Domingo 3 de setembro, 15.00 h

Inscrición:  actividade exclusiva para as persoas 
participantes no Obradoiro de achegamento á mú-
sica antiga (non é preciso inscribirse á parte)

	 Sábado 9 de setembro, 19.00 h

O SOÑO DE POLIPHILO

Hannah Ely, soprano
Malwine Nicolaus, soprano
Helen Cassano, mezzosoprano
Achim Schulz, tenor
Terry Wey, tenor
Ozan Karagöz, tenor
Sebastiaan Ammerlaan, baixo
Kees Jan de Koning, baixo

Paul Van Nevel, dirección

En palabras do musicólogo, historiador, director e 
fundador do Huelgas Ensemble, Paul Van Nevel, do 
mesmo xeito que lle aconteceu a Franz Liszt, que 
escribiu a Après une lecture du Dante: Fantasia quasi 
Sonata, inspirado pola obra deste autor, o programa 
do concerto nace logo da lectura do Hypnerotoma-
chia Poliphili (O soño de Poliphilo) do frade dominico 
italiano Francesco Colonna (1432-1527). Nese libro 
describe Colonna a imaxinaria busca da amada de 
Poliphilo, Polia. O soño describe detalladamente 
todo o que ten que ver coa estética daquel mundo: 
arquitectura, natureza (até os aromas) a literatura, a 
música, a elegancia dos corpos, os vellos rituais e, 

Santa María dos Ánxeles, Brión (A Coruña)

///... Huelgas Ensemble

huelgasensemble.be 

por suposto, o amor, canda os praceres e decep-
cións que este provoca. Mais a proposta non centra 
a súa ollada no Renacemento, senón nos os ideais 
de beleza que se desenvolven nesta época e que 
serven de ponte entre a Idade Media de Petrarca, a 
polifonía e os madrigalistas renacentistas, e o século 
XIX, que retoma con forza o ideal das culturas anti-
gas. Así, o concerto ofrecerá músicas dos séculos 
XIV, XV e XVI, pasando tamén polo século XIX, e aín-
da polo XX, con obras de Pierre Sandrin, Cipriano De 
Rore, Ars Subtilior, Senfl ou Max Regar, entre outros.

Fundado por Paul Van Nevel en 1970, no seo da 
Schola Cantorum Basiliensis, o Huelgas Ensemble é 
un dos grupos de referencia, mundialmente aclama-
dos dentro da escena da música antiga. O grupo ten 
actuado nos mellores escenarios e festivais do mun-
do ao longo de cinco décadas e as súas propostas 
caracterízanse por un profundo coñecemento da es-
tética, os conceptos e prácticas musicais e vocais 
das épocas medieval e renacentista.

 	 Sábado 16 de setembro, 19.00 h
Coñece o teu patrimonio. Ás 17.00 h, unha tarde con Hildegard

San Martiño de Xuvia, Narón (A Coruña)

///... Ala Aurea

EPISTOLAE
AS CARTAS DE HILDEGARD

En 2023 celébrase o 925 aniversario da que foi cha-
mada Sibila do Rin, polo seu carácter visionario e 
profético, unha das figuras máis polifacéticas e fas-
cinantes do seu tempo e referencia imprescindible 
da presenza da muller na música e na literatura da 
Idade Media, a abadesa bieita Hildegard von Bingen. 
Con tal motivo, a cantante Maria Jonas presenta un 
programa no que se aborda a obra musical desta 
prolífica muller. Baixo a rúbrica As cartas de Hilde-
gard, faise referencia á correspondencia que a prio-
resa mantivo con papas, emperadores, reis, nobres, 
bispos, monxes e xentes de toda condición social 
que a ela acudían na busca de axuda, intercesión 
ou consello. Desta correspondencia consérvanse 
390 cartas en total que, recentes investigacións, 
foron sacando á luz para desvelar a ampla rede de 
amizades e relacións que a abadesa e fundadora 
dos mosteiros de Rupertsberg e Eibingen cultivou, 
e a influencia que esta tivo en importantes cuestións 
políticas e sociocríticas do seu tempo, hai case mil 

Maria Jonas, canto
Susanne Ansorg, fídula, campaíñas
Manuel Vilas Rodriguez, arpa

anos. A selección musical segue os temas que a au-
tora presenta nas súas cartas: a gratitude a Deus, o 
arrepentimento e a contrición, himnos de loanza a 
San Ruperto e Disibod, así como obras da súa auto-
ría que ela mesma cita nas cartas.

A cantante Maria Jonas é unha interesante perso-
nalidade dentro da escena da música medieval, 
contemporánea e no ámbito da improvisación, que 
se define a si mesma como trobairitz, nome que re-
cibían as mulleres músicas e compositoras dos sé-
culos XII e XIII. Forma parte de diversos conxuntos 
como o Ars Choralis Coeln, Sanstiercela ou Ala Au-
rea co que se presenta nesta ocasión, na compaña 
da fidulista Susanne Ansorg e do internacional arpis-
ta galego, Manuel Vilas.

maria-jonas.de

Narón (A Coruña)

Para celebrar os 925 anos do nacemento desta aba-
desa bieita, na véspera do día no que se venera a 
santa e doutora da Igrexa, propomos unha tarde no 
mosteiro de San Martiño de Xuvia na que percorre-
remos, en visita guiada, algúns dos recantos do que 
queda deste mosteiro cisterciense, así como a súa 
impresionante igrexa. Aproveitaremos ademais a tar-
diña para nos achegar máis de preto á figura da que 
se deu en chamar a Sibila do Rin, nunha conversa 
con Maria Jonas, que nos falará da poliédrica figura 
da compositora, escritora, filósofa, científica… así 
como do programa de músicas que será interpreta-
do como peche da tarde, e comprender así mellor o 
significado dunha personalidade do talle da relixio-
sa, máis alá das súas visións e das famosas “galle-
tas de espelta”.

>> Unha tarde con Hildegard 
no mosteiro de San Martiño de Xuvia

COÑECE O TEU PATRIMONIO  	 Sábado 16 de setembro, 17.00 h 

Hora e lugar de encontro: 17.00 h, no adro da 
igrexa
Capacidade máxima: 60 persoas
Inscrición: do 12 ao 14 de setembro en 
actividades@espazossonoros.org

	 Sábado 23 de setembro, 19.00 h 
Coñece o teu patrimonio. Ás 15.45 h, ruta de Gabenlle e muíños do río Anllóns

San Pedro de Soandres, A Laracha (A Coruña)

///... Almalé 

Pilar Almalé, viola de gamba
Thomas Kretzschmar, violín
Álex Comín, guitarra
Fran Gazol, percusión

Almalé é un proxecto da polifacética violagambista e 
cantante Pilar Almalé, un encontro  da música anti-
ga co minimalismo, o jazz e os sons da worldmusic. 
Os seus programas abordan os repertorios antigos 
a través de frescos, suxestivos e, ao tempo, ela-
borados arranxos, que combina con composicións 
propias da artista e improvisacións sobre obras re-
nacentistas e barrocas de coñecidos autores como 
Santiago de Murica, John Dowland, Stefano Landi 
e cancións sefardís, co que consegue un son único 
e sorprendente, cheo de cores, intimismo e beleza. 
O grupo editou xa un álbum en decembro de 2021, 
Hixa mía, a través do selo Microscopi, proxecto am-
plamente eloxiado pola crítica internacional (New 
York Music Daily e B-Ritmos) e que foi elixido un dos 
douscentos mellores discos de 2022, pola European 
World Music Chart. Na actualidade preparan xa o 
seu segundo traballo discográfico.

pilaralmale.com

HIXA MÍA

A Laracha (A Coruña)

Trátase dunha fermosa e pracenteira senda verde li-
neal que discorre á beira do río Anllóns ao seu paso 
polo concello da Laracha, río que máis adiante des-
emboca en Ponteceso, a patria do escritor Eduardo 
Pondal. O punto de saída será a área recreativa de 
Gabenlle e transitaremos por unha fermosa paisaxe 
típica de ribeira. Partindo do muíño do Formigueiro, 
próximo ao núcleo da Laracha, seguiremos a ruta 
por unha senda á sombra das árbores ata un intere-
sante muíño situado ao pé da aldea das Fervenzas 
para volver logo a Gabenlle pola outra marxe do río. 
A forza coa que baixa a auga nesta zona fixo que 
tradicionalmente se construísen muíños para moer o 
gran que se extraía destas ricas terras, consideradas 
o celeiro de Bergantiños. Os muíños restaurados que 
se atopan na ruta son, ademais do do Formigueiro e 
As Fervenzas, o das Pezas, o Grande de Gabenlle e 
o Tarrulo. Ao longo da senda atoparemos unha en-
volvente paisaxe de gran riqueza floral e fáunica, con 
gran número de especies arbóreas de ribeira como 
freixos, salgueiros, carballos, ameneiros, e animais 
como picapeixes, lavandeiras, touróns, merlos, va-
calouras ou lontras.

>> Ruta de Gabenlle e muíños do río Anllóns

COÑECE O TEU PATRIMONIO  	 Sábado 23 de setembro, 15.45 h 

Hora e lugar de saída: 15.45 h, área Recreativa de 
Gabenlle
Coordenadas GPS: 43.238684, -8.570222
Duración: dúas horas aprox.
Distancia: 6,5 km. aprox.
Distancia do punto de saída ata a igrexa de 
Soandres en vehículos particulares: 8,5 km. (10’ 
aprox.)
Dificultade: baixa
Capacidade máxima: 50 persoas
Inscrición: do 19 ao 21 de setembro en 
actividades@espazossonoros.org

Non esquezas:
_Calzado cómodo para camiñar
_Unha gorra e protección para o sol e un imper-
meable por se chove
_Auga, chocolate e unha mazá para o camiño 

CLAUSURA	 Domingo 24 de setembro, 12.30 h
Coñece o teu patrimonio. Ás 11.00 h, visita guiada polo museo

Museo Nacional de Ciencia e Tecnoloxía, A Coruña

///... Grupo Instrumental Siglo XX e Erea Blanco

Este proxecto, especialmente concibido para o Mu-
seo Nacional de Ciencia e Tecnoloxía, no que cola-
boran o Grupo Instrumental Siglo XX e a clavecinis-
ta Erea Blanco, combina a música coa ciencia e as 
matemáticas. Desde a técnica contrapuntística de 
Johan Sebastian Bach, que ten moito de exercicio 
matemático, os minuetos e tríos xerados aleatoria-
mente co Xogo de dados musical, atribuído a Mo-
zart, ou a obra do músico e enxeñeiro Iannis Xenakis, 
que empregaba as matemáticas e os computadores 
para a creación musical, até outros enxeños que, xa 
no Barroco, permitían crear infindas combinacións 
matemático-musicais, formarán parte dun fascinan-
te programa no que se establecerá un xogo entre a 
parte máis racional e a máis temperamental da mú-

sica, aspectos ambos indivisiblemente unidos á súa 
interpretación.

O Grupo Instrumental Siglo XX foi creado en 1996 
polo violinista albanés, e membro da Orquestra Sin-
fónica de Galicia, Florian Vlashi, co ánimo de inter-
pretar obras de música de cámara do século XX até 
os nosos días. Formado por músicos cunha dilatada 
traxectoria procedentes de diferentes países, o gru-
po está aberto sempre a novos proxectos nos que 
se combine a música coa poesía, o teatro, a danza, 
as artes plásticas ou, como neste caso, a ciencia e 
a tecnoloxía. Xunto a esta formación, Erea Blanco, 
unha das máis prometedoras organistas e claveci-
nistas galegas, interpretará nunha espineta pezas 
creadas en exclusiva, aplicando as táboas de Atha-
nasius Kircher para compor música; pezas únicas e 
que, probablemente, nunca se volvan crear nin inter-
pretar, demostrativas deste curioso enxeño predece-
sor da música creada de xeito algorítmico.

grupoinstrumentalsigloxx.com

Dominica Malec, violín
Raymond Arteaga, viola
Rediana Lukaçi, violonchelo

Florian Vlashi, violín solista
Erea Blanco, espineta

MÚSICA OU MATEMÁTICAS?

A Coruña

Espazos Sonoros despide esta nova edición cunha 
sesión matinal neste singular espazo, caracteriza-
do non só polos seus contidos, senón tamén pola 
súa interesante arquitectura. Con tal motivo, con 
anterioridade ao concerto que interpretará o Gru-
po Instrumental Siglo XX xunto á clavecinista Erea 
Blanco, faremos unha visita guiada polas salas do 
museo nas que se expón a colección permanente: 
a sala Maiúsculas, na que se mostran pezas de gran 
tamaño que reflicten diversos fitos relacionados co 
desenvolvemento científico e tecnolóxico; a sala 
Patrimonio, cámara de tesouros do museo; a sala 
Innovación, unha mostra do traballo de diferentes 
figuras procedentes do ámbito educativo, científico, 
tecnolóxico, cultural e industrial; a sala Iberia, coa 
impoñente cabina do Boeing 747 Lope de Vega ou 
a sala S. XX, unha mostra de obxectos relacionados 
coa ciencia e a tecnoloxía na que cada ano do sécu-
lo se corresponde cun obxecto.

>> Visita guiada polo 
Museo Nacional de Ciencia e Tecnoloxía

COÑECE O TEU PATRIMONIO  	 Domingo 24 de setembro, 11.00 h 

Hora e lugar de encontro: 11.00 h, na porta do 
museo, na Praza do Museo Nacional de Ciencia, 1
Capacidade máxima: 60 persoas
Inscrición: do 19 ao 21 de setembro, en 
actividades@espazossonoros.org 



www.espazossonoros.org

Espazos... 2023 >>

Fisterra (A Coruña)

 
Lonxa de Fisterra

Sábado 2 de setembro, 19.00 h >> A Pedreira
CONCERTO INAUGURAL 

O edificio, obra do estudio CREUSeCARRASCO, 
foi inaugurado en 2008. Está situado no porto da 
vila de Fisterra e forma parte das actuacións pre-
vistas no proxecto de ordenación da fronte maríti-
ma da vila. O proxecto naceu cunha clara intención 
de servir as actividades propias da lonxa do porto, 
ao tempo que se pretendía converter este edificio 
nun atractivo turístico e para o lecer, polo que unha 
das novidades que contemplaba o trazado era a de 
procurar que a lonxa incorporase o turismo ás súas 
actividades cotiás de venda de peixe e mariscos. 
Esta dualidade de usos conséguese permitindo a 
entrada de visitantes que poden asistir ás poxas de 
peixe, para o que foi ideado un sistema de pasare-
las internas polas que se pode realizar un percorrido 
polas instalacións sen interferir nas zonas de activi-
dade económica. Os percorridos de traballadores e 
visitantes aparecen claramente separados e, á fun-
ción básica de venda de peixe ou oficinas do porto 
e de armadores, únense outras funcións engadidas, 
como as de información para visitantes, exposición 
de material didáctico, a de control ou unha pequena 
tenda. As pasarelas que cruzan o recinto de expo-

sición e venda de peixe protexen os seus laterais 
con pantallas de vidro que funcionan como barrei-
ras hixiénicas e sérvenlle, ademais, de soporte ao 
material expositivo. Ambas as dúas únense nunha 
sala de exposicións. A propia concepción do edifi-
cio, que vén determinada por esta dobre funcionali-
dade, permite singularizalo dentro do conxunto das 
lonxas convencionais.

A iluminación interior conséguese a través do em-
prego de vidro, tanto na planta baixa como na su-
perior. Na construción usáronse materiais como 
granito, resinas, metal, formigón, aluminio ou aceiro 
esmaltado, que lle confiren ao edificio un aire indus-
trial. O proxecto foi seleccionado no Concurso de 
Actuacións Accesibles en 2012 polo Colexio Oficial 
de Arquitectos de Madrid e gañou o premio Enor 
Galicia de arquitectura en 2007. Tamén se presen-
tou na Bienal de Arquitectura de Venecia no ano 
2016, xunto con outras obras da firma de arquitec-
tos: a Casa Chao de Corcubión ou o paseo do porto 
de Malpica.

Ares (A Coruña)

 
Santa Catalina de Montefaro

Domingo 3 de setembro, 12.00 h >> Obradoiro de achegamento á música antiga
Coñece o teu patrimonio. Ás 15.00 h, visita guiada polo espazo

Moi preto do alto da Bailadora, a 262 metros sobre 
o nivel do mar, no concello de Ares e na freguesía de 
San Pedro de Cervás, érguense os restos do antigo 
convento franciscano terciario de Santa Catalina de 
Montefaro. Un lugar tan prominente, cunha excelen-
te vista sobre a estreita ría de Ferrol, ten levado a 
especular a algúns autores, entre eles Benito Vicetto, 
sobre a posibilidade de que, con anterioridade ao 
mosteiro, existise no lugar un antigo templo romano. 
Máis segura parece a presenza, sobre 1224, dunha 
ermida e un albergue templario, que tería baixo o seu 
coidado, ademais, unha lanterna ou faro que serviría 
para axudar á navegación pola contorna, o que xus-
tificaría o nome do lugar.

Como tal convento franciscano, foi fundado en 1393 
por Fernán Pérez de Andrade, o Boo, coa debida 
autorización do arcebispo de Santiago, Juan García 
Manrique. Pérez de Andrade saíra moi privilexiado 
ao tomar parte por Enrique de Trastámara na loita 
con Pedro I. Ascendido aquel ao trono de Castela 
como Enrique II, recibiría del o señorío das vilas de 
Pontedeume, Ferrol e Vilalba. A fundación de Santa 
Catalina sería unha parte do seu programa de ascen-
so na xerarquía nobiliaria galaica. Entre as primeiras 
doazóns ao convento para a súa mantenza, estaría 
a vila de Mugardos, coa súa xurisdición, couto e se-
ñorío, a ermida de Chanteiro e as terras entre Ares e 

Mugardos. Tamén o antipapa Benedicto XIII dispen-
sará o convento do pago de décimos en 1403. Co 
paso dos anos, o cenobio foi exercendo un poder 
crecente sobre as freguesías e conventos da contor-
na, poder que comezará a decaer no século XVIII co 
levantamento en Ferrol do seu importante arsenal. 
Como curiosidade, o mosteiro tiña concedida a ad-
ministración e explotación da pequena capela e hos-
pital de peregrinos (de catro camas) que se erguía no 
medio da ponte de Pontedeume, mandada construír 
tamén por Fernán Perez de Andrade. No ano 1837, 
coa desamortización, os franciscanos abandonan 
definitivamente Montefaro e, a partir desa data, o 
convento sufrirá unha grave deterioración. Salvou-
se, nun primeiro intre, o interesante órgano barroco 
de tamaño mediano que foi trasladado á igrexa pa-
rroquial de Ferrol. O que non fixo a exclaustración 
fíxoo, co tempo, a perda de conciencia sobre estes 
importantes bens, pois o instrumento foi destruído 
nos anos 70 do pasado século.

No que respecta ao edificio, a cesión ao exército a 
principios do século XX, aínda que alterou algo a súa 
fisionomía, probablemente serviu para que o mostei-
ro non desaparecese definitivamente. Declarado BIC 
no ano 2000, na actualidade é o concello de Ares o 
encargado de xestionar o seu uso público con fins 
culturais e turísticos.

Brión (A Coruña)

 
Santa María dos Ánxeles

Sábado 9 de setembro, 19.00 h >> Huelgas Ensemble

Esta parroquia era orixinariamente coñecida como 
Santa María de Perros, nome substituído a finais do 
século XVI por mandato do arcebispo Francisco Blan-
co de Salcedo, durante o proceso de castelanización 
dos topónimos en Galicia, debido á connotación que, 
en castelán, adquiría o termo perros. A actual igrexa 
substitúe outra anterior de estilo románico, época na 
que houbo unha inxente actividade construtora ao 
longo do termo municipal de Brión, aínda que se te-
ñen dúbidas sobre a súa orixinaria situación, é dicir, 
se se atopaba no actual emprazamento da igrexa ou 
na mesma aldea de Perros. Da construción orixinaria 
pouco se conserva, se ben destaca, como apunta 
Clodio González, a cruz cumial que coroa o presbite-
rio e algunhas pedras con decoración que se poden 
aínda apreciar na sancristía. 

Será no século XVIII cando se mande construír a 
igrexa barroca actual e o proxecto parece deberse 
a Francisco Antonio Fernández Sarela, pai de Cle-
mente Fernández Sarela, o autor da fachada da 
Casa do Cabido nas Praterías. O edificio comezouse 
a construír en 1748 e, logo de varias fases constru-
tivas, rematouse cara a 1789. A igrexa ten planta de 
cruz latina, cunha soa nave con bóveda de canón e 
arestas na parte do cruceiro. No interior destaca o 

retablo do altar maior, de Ramón Pérez de Monroy, 
de 1794 e de estilo neoclásico, no que se atopan as 
imaxes da Asunción, San Xosé e San Roque. Digno 
de mención é tamén o Cristo renacentista cravado 
na cruz, do primeiro terzo do século XVI.

Destaca na fachada unha fornela cunha imaxe da 
Asunción da Virxe con anxos, o reloxo, outro reloxo 
de sol no lateral orientado ao sur e unha torre con 
dous corpos, onde se aloxan as campás, un de base 
cadrada e outro octogonal coroado cunha cúpula. 
O adro da igrexa está cercado por un muro onde se 
abren dúas portas decoradas con pináculos e, ao 
longo deste, sucédese un viacrucis.

A igrexa forma parte dun conxunto no que destaca 
tamén a casa reitoral, dotada de hórreo e pombal 
nun precario estado de conservación. Na parte baixa 
do campo da festa, ou Campo das Bailas, atópase 
un interesante cruceiro cunha plataforma octogonal 
de cinco chanzos, no que se representa a imaxe de 
Cristo e a da Virxe da Soidade. Destaca tamén  a 
presenza dun elegante palco da música cunha va-
randa ricamente decorada e cuberta de tella a cinco 
augas, que remata nun pináculo de ferro a xogo co 
resto da decoración.

Narón (A Coruña)

San Martiño de Xuvia

Sábado 16 de setembro, 19.00 h  >> Ala Aurea
Coñece o teu patrimonio. Ás 17.00 h, unha tarde con Hildegard

Non é doado precisar a orixe deste mosteiro. Algúns 
autores sitúana nos tempos do rei Bermudo I (780-
791) ou de Ramiro I (842-850). Outros retrotraen a 
existencia dunha certa actividade cultual na zona á 
presenza dun santuario de época sueva ou visigóti-
ca, dedicado a San Martiño. O primeiro documento 
no que aparece citado é do 977, cando Visclavara 
Vistrarit, da familia dos Traba, fai unha doazón ao 
mosteiro. Esta familia dominaba o panorama nobi-
liario na Galiza dos séculos XI e XII, probablemente 
os de maior esplendor do mosteiro, grazas a novas 
e cuantiosas doazóns de dous dos membros, o con-
de Froila Domínguez e o seu fillo, o conde Pedro 
Froilaz, aio de Afonso VII e colaborador de Diego 
Xelmírez. Deste período, cara á segunda metade do 
século XII, data a reedificación da igrexa monacal, 
que é a que hoxe en día existe. San Martiño gar-
da a peculiaridade de ser un dos poucos mosteiros 
de Galiza que dependeu directamente da abadía de 
Cluny. Mais non está moi claro o intre exacto en que 
sucede ese traspaso. Aínda que no ano 1113 Pedro 
Froilaz e os seus irmáns doan o mosteiro á abadía 
de Cluny, semella que Dalmacio, monxe de Cluny, 
tería xa pasado por Xuvia entre os anos 1090 e 1094. 
A vinculación con Cluny é a probable responsable 
da relaxación de costumes que opera a partir do sé-
culo XII no mosteiro, en paralelo ao que pasaba na 
casa matriz e ao tempo que experimentaba un gran-
de auxe o Císter. O visitador da orde, no ano 1285, 
recolle que só había alí 7 monxes e fai constar que 
estaba in malo statu in temporalibus et spiritualibus. 

A cousa non debeu mellorar moito e, a comezos do 
século XIV, outro visitador non se atreve sequera a 
achegarse a Xuvia, xa que os monxes “vivían nunha 
total relaxación moral, convivían con mulleres coma 
os laicos e eran pouco máis ca uns foraxidos”. Mes-
mo no capítulo da orde de 1314 o prior é acusado de 
múltiple “incontinencia e simonía”. Aínda que o esta-
do espiritual se foi restablecendo, nunca chegará a 
recuperar o esplendor, no material, dos seus inicios. 
No ano 1518 o mosteiro sepárase de Cluny e entrará 
a formar parte, como priorado, do de Lourenzá.

A igrexa románica ten planta basilical, rematada en 
tres capelas con ábsidas semicirculares, ao estilo 
compostelán. Consérvase en bo estado, pero exis-
tía nela unha capela dedicada a San Miguel cuxa 
entrada ocupaba os dous últimos tramos do muro 
setentrional, dotada en 1340 por Gonzalo Esquío 
e derrubada en 1910 para ampliar o cemiterio. Os 
Esquío eran outra familia nobre da zona, benfeito-
ra do mosteiro, á que pertenceu o famoso trobador 
Fernando Esquío. Tiveron varios enterramentos nesa 
capela, dos que hoxe se conserva unha escultura 
xacente de Rodrigo de Esquío, trasladada ao muro 
de en fronte. Polo demais, a decoración da igrexa é 
extremadamente rica e variada e podemos destacar, 
pola súa excepcionalidade na escultura románica 
galega, a representación dunha loita entre dous ca-
baleiros, canda os seus escudeiros, no capitel dunha 
das capelas laterais.

A Laracha (A Coruña)

San Pedro de Soandres

Sábado 23 de setembro, 19.00 h  >> Almalé 
Coñece o teu patrimonio. Ás 15.45 h, ruta de Gabenlle e muíños do río Anllóns

Aínda que o primeiro dato documental que temos 
sobre San Pedro de Soandres é do século X, é moi 
probable que, como sucede con tantos outros mos-
teiros do país, de tan antiga tradición cenobítica, 
teña a súa orixe nalgún tipo de comunidade relixio-
sa formada neste lugar con anterioridade. Algunhas 
fontes remontan a súa existencia aos séculos VI 
ou VII, e considérase tamén a posibilidade de que 
na zona existise xa algún templo anterior de orixe 
romana. Nun cartulario conservado no Arquivo His-
tórico Nacional, aparece o mosteiro de Soandres 
citado por primeira vez. Trátase dun documento con 
data do 30 de agosto do 956 no que o conde Paio 
Petri faille doazón de certos bens ao mosteiro. Da-
quela era un mosteiro da orde bieita, non moi gran-
de, que debeu ir consolidando propiedades na zona 
de Bergantiños ao longo dos séculos até ter certa 
influencia e poder. Na súa orixe, o mosteiro esta-
ba dedicado a San Salvador mais, no ano 1351, os 
monxes, en agradecemento ao rei Pedro I por exi-
milos dos dereitos de “yantar e colleita”, cambiaron 
a advocación pola de San Pedro. Máis alá de datos 
illados coma estes, a escaseza de fontes documen-
tais non permite trazar esta parte da súa historia 
máis polo miúdo. Coa reforma das congregacións 
relixiosas, no ano 1499, Soandres pasou a ser un 
priorado dependente do mosteiro de San Martiño 
Pinario e, como tal, continuaría até o seu abandono 

definitivo, no ano 1835, como consecuencia da des-
amortización de Mendizábal.

Na actualidade, consérvanse do edificio a igrexa e 
a reitoral, antiga casa dos frades do priorado. Na 
igrexa destaca a súa cabeceira gótica, con tres 
ábsidas que se corresponden no interior coas tres 
naves. Esta cabeceira lembra a outras da orde, 
como por exemplo á de Cins, ou a outras das ordes 
franciscana e dominica que se poden ver por toda 
Galicia. Dese período gótico consérvase só esta ca-
beceira, xa que a nave da igrexa foi reconstruída e 
reformada nos séculos XVII e XVIII. A casa reitoral 
reviste certo interese, pois conserva un pequeno, 
pero xeitoso, claustro cunha escaleira de pedra 
externa, ademais doutras estancias que servían de 
cortes para os cabalos e que hoxe están parcial-
mente reformadas. No interior da igrexa, durante 
unhas obras de acondicionamento, descubríronse 
os altares das capelas laterais, cada un con cinco 
soportes e, nos centrais, un oco para conter as re-
liquias. Un deles, o correspondente á mesa do lado 
do Evanxeo, contiña unha pequena caixa de madei-
ra circular e, no seu interior, outras dúas pequenas 
caixas para conter reliquias (lipsanotecas) envoltas 
nun pano encarnado. Estes altares datan do século 
XIV e son estruturas únicas en Galicia.

A Coruña

Museo Nacional 
de Ciencia e Tecnoloxía (MUNCYT)

Domingo 24 de setembro, 12.30 h  >> Grupo Instrumental Siglo XX e Erea Blanco
Coñece o teu patrimonio. Ás 11.00 h, visita guiada polo museo

O MUNCYT é unha institución estatal que abriu as 
súas portas ao público por vez primeira en 1997, 
adscrita ao Ministerio de Ciencia e Innovación e 
xestionada pola FECYT. Na actualidade, vertébra-
se en torno a dúas sedes situadas na Coruña (nun 
edificio propiedade da Deputación) e no municipio 
de Alcobendas en Madrid, e a súa colección está 
presente en distintos museos científicos ao longo 
da xeografía española. A colección do museo está 
composta por pezas procedentes de centros de en-
sino, institucións científicas e coleccións particula-
res, e cobre diferentes ámbitos como agricultura e 
pesca, bioloxía, xeoloxía, física ou industria. Entre os 
seus obxectivos está a promoción do coñecemento 
da cultura científica e a conservación do patrimonio 
científico e tecnolóxico.

O edificio da sede coruñesa foi concibido inicial-
mente en 2001 polo estudio de arquitectura Acebo e 
Alonso como un centro de artes integrado por dous 
edificios dentro dun mesmo volume: un conserva-
torio de danza situado no interior, de formigón, e a 
superficie exterior que definía o espazo dun museo. 
O edificio rematouse en 2006, pero non foi inaugura-
do. Cando o goberno central compromete trasladar 
a sede do MUNCYT á Coruña, aproveitando a tradi-
ción de museos tecnolóxicos que existía xa na cida-
de, o edificio foi adaptado para a súa nova función. 

O proxecto pretendía establecer un diálogo entre 
dous usos diferentes que só comparten un contedor 
común, en coherencia coa filosofía arquitectónica 
de finais do século XX, que conectaba coas ideas 
da “cidade xenérica” acuñada por Rem Koolhaas, 
para propiciar a extinción do paradigma identitario 
e o abandono da cidade tradicional en todo aqui-
lo que non funciona. De aí, precisamente, a idea de 
formular un só contedor de varios usos complexos 
pero dotado dunha flexibilidade, que se demostrou 
cando se tivo que cambiar o orixinario destino dun 
deles. Descrita a miúdo como arquitectura radical ou 
incluso neo-brutalista, e coñecida como o Prisma de 
Cristal, a sede coruñesa foi inaugurada en 2012 e 
vén sendo un cubo de vidro que alberga dous edifi-
cios nun. Un deles, está formado por caixas de for-
migón amoreadas entre si e alberga os servizos do 
museo. Un espazo intermedio entre o anterior e as 
paredes acristaladas vai definindo as salas de ex-
posición, con diferentes alturas e configuracións, de 
maneira que cada unha delas se pode contemplar 
desde perspectivas diferentes, o que permite tamén 
exhibir pezas de gran volume, como a parte dianteira 
do tren de aterraxe dun Boeing 747. O edificio foi 
galardoado co Premio de Arquitectura Joven da IX 
Bienal de Arquitectura Española e o museo recibiu 
unha mención especial no certame ao Mellor Museo 
Europeo de 2014 celebrado en Talín (Estonia).

